
 

 

 

 

 

 

Üzvlük haqqının ödənilməsi  
QAYDASI 

 

 

Azərbaycan Respublikasının Vəkillər 
Kollegiyasının  Ümumi Yığıncağının 
(Konfransının) 31.01.2026-cı il tarixli 

qərarı ilə təsdiq edilmişdir. 

 
 
Maddə 1. Ümumi müddəalar 

1.1. Bu Qayda Vəkillər Kollegiyasının (bundan sonra – VK) üzvləri olan vəkillər 
tərəfindən üzvlük haqqının ödənilməsi qaydasını, müddətini, məbləğini, üzvlük haqqından 
azad edilmə və ya azaldılma halları, habelə üzvlük haqqının ödənilməməsinin hüquqi 
nəticələrinə dair prosedur qaydaları müəyyən edir. 

1.2. Bu Qayda Azərbaycan Respublikasının "Vəkillər və vəkillik fəaliyyəti haqqında" 

Qanununa və Vəkillər Kollegiyasının Nizamnaməsinə uyğun olaraq hazırlanmışdır. 

Maddə 2. Üzvlük haqqının məbləği və ödənilməsi qaydası 

2.1. Vəkillər Kollegiyasının üzvləri üçün aylıq üzvlük haqqının məbləği 60 (altmış) 
manat müəyyən edilir. 

2.2. Üzvlük haqqı hər ay ödənilməli və müvafiq ay üçün Vəkillər Kollegiyasının rəsmi 
bank hesabına nağdsız qaydada köçürülməlidir. 

2.3. Üzvlük haqqının ödənilməsi vəkil büroları və ya fərdi qaydada fəaliyyət göstərən 
vəkil tərəfindən vergi orqanında qeydiyyatda olan rəsmi hesablaşma hesabı vasitəsilə 
ödənilməlidir. 

Maddə 3. Üzvlük haqqının ödənilmədiyi hallar 

Vəkillik fəaliyyəti Azərbaycan Respublikasının "Vəkillər və vəkillik fəaliyyəti 
haqqında" Qanununda nəzərdə tutulmuş hallarda dayandırıldığı dövrdə, habelə bu 

Qaydalara müəyyən edilən hallarda vəkil üzvlük haqqını ödəmir. 

Maddə 4. Üzvlük haqqının ödənilməməsinin nəticələri 

4.1. "Vəkillər və vəkillik fəaliyyəti haqqında" Qanununa uyğun olaraq üzvlük haqqını 
üzrsüz səbəbdən altı aydan artıq müddətdə ödəməyən vəkilin fəaliyyətinə xitam verilə 
bilər. 

4.2. Üzvlük haqqını üzrsüz səbəbdən altı aydan artıq müddətdə ödəməyən vəkil 
qurumlarında fəaliyyət göstərən vəkillər barəsində müvafiq vəkil qurumunun rəhbəri, 
vəkillik fəaliyyətini fərdi qaydada həyata keçirən vəkillər barəsində isə Vəkillər Kollegiyası 
Rəyasət Heyəti Aparatının müvafiq struktur bölməsi tərəfindən təqdimatla Vəkillər 
Kollegiyasının Rəyasət Heyətinə müraciət edilir. 



Maddə 5. Müəyyən dövr üzrə üzvlük haqqını ödəməkdən azad edilmə və ya 

üzvlük haqqının azaldılması 

5.1. Aşağıda göstərilən hallar vəkilin peşə fəaliyyətinin həyata keçirilməsinə mane 
olduqda vəkil müəyyən dövr üzrə üzvlük haqqının ödənilməsindən azad edilə və ya üzvlük 
haqqının məbləğinin azaldıla bilər: 

5.1.1. Hamiləliyə və doğuşa görə məzuniyyətdə olan qadın vəkillər – hamiləlik 
dövründə və doğuşdan sonrakı dövr üçün müvafiq tibb müəssisəsi tərəfindən verilmiş 
xəstəlik vərəqəsi təqdim edildikdə; 

5.1.2. Hüquq sahəsi üzrə xaricdə təhsilini əyani şəkildə davam etdirən vəkillər – 
hüquq sahəsində magistratura və ya doktorantura pillələri üzrə xarici ölkələrdə əyani 
təhsil alan vəkillər təhsil müəssisəsindən verilmiş rəsmi arayış və ya qəbul sənədi təqdim 
edildikdə; 

5.1.3. Xəstəliklə bağlı – vəkilin uzunmüddətli və ya əmək qabiliyyətini müvəqqəti 
itirməsinə səbəb olan xəstəlik hallarında müvafiq tibb müəssisəsi tərəfindən verilmiş 
rəsmi tibbi arayış təqdim edildikdə. 

5.2. Bu Qaydanın 5.1-ci bəndində nəzərdə tutulmayan digər müstəsna hallarda 
vəkilin müraciəti əsasında üzvlük haqqını müəyyən dövr üzrə ödəməkdən azad edilməsi 
və ya üzvlük haqqının məbləğinin azaldılması Vəkillər Kollegiyası Rəyasət Heyətinin 
qərarı ilə həyata keçirilə bilər. 

5.3. Üzvlük haqqını ödəməkdən azad edilmə və ya üzvlük haqqının azaldılmasının 
müddəti Vəkillər Kollegiyasının Rəyasət Heyəti tərəfindən müəyyən edilir. 

Maddə 6. Müəyyən dövr üzrə üzvlük haqqını ödəməkdən azad edilmə və ya 

üzvlük haqqının azaldılmasından imtinanın əsasları 

6.1. Aşağıdakı hallarda vəkilin müəyyən dövr üzrə üzvlük haqqını ödəməkdən azad 
edilməsi və ya üzvlük haqqının məbləğinin azaldılması barədə müraciətinin təmin 
edilməsindən imtina edilə bilər: 

6.1.1. Müraciətin bu Qaydalarda nəzərdə tutulmuş əsaslara uyğun olmaması; 
6.1.2. Müraciətdə göstərilən halların müvafiq sənədlərlə təsdiq edilməməsi və ya 

təqdim edilmiş sənədlərin etibarlılığına dair əsaslı şübhələrin mövcud olması; 
6.1.3. Vəkilin müraciətdə göstərilən əsasların onun vəkillik fəaliyyətinə maneə 

olmaması; 
6.1.4. Analıq məzuniyyəti, təhsil və ya xəstəlik əsasları üzrə müraciət edildikdə 

həmin halların qanunvericiliklə müəyyən edilmiş və ya sənədlərlə təsdiq olunmuş 
müddətlərə uyğun gəlməməsi; 

6.1.5. Müraciətin formal xarakter daşıması, əsassız olması və ya hüquqdan sui-
istifadə hallarının aşkar edilməsi; 

6.1.6. Vəkillər Kollegiyasının Rəyasət Heyətinin qərarı ilə müəyyən edilmiş digər 
hallarda. 

Maddə 7. Müraciətin edilməsi və baxılması qaydası 

7.1. Üzvlük haqqından azadolma və ya azaldılma barədə yazılı müraciət müraciətdə 
göstərilən halları təsdiq edən müvafiq sənədlə birgə Vəkillər Kollegiyasının Rəyasət 
Heyətinə təqdim edilir. 

7.2. Müraciətə Vəkillər Kollegiyasının Rəyasət Heyəti tərəfindən baxılır və müvafiq 
qərar qəbul edilir. 

7.3. Qərardan çıxarış müraciət edənə təqdim edilir. 
7.4. Müəyyən dövr üzrə üzvlük haqqını ödəməkdən azad edilmə və ya üzvlük 

haqqının azaldılmasına əsas verən hallar aradan qalxdıqda və ya həmin hallarla bağlı 
uyğunsuzluq müəyyən edildikdə azadolma və ya azaldılma ilə bağlı qərar Rəyasət Heyəti 

tərəfindən vaxtından əvvəl ləğv edilir. 



Maddə 8. Yekun müddəalar 

8.1. Bu Qaydalarda nəzərdə tutulmayan məsələlər Azərbaycan Respublikasının 
qanunvericiliyinə, Vəkillər Kollegiyasının Nizamnaməsinə və digər qərarlarına uyğun 
olaraq həll edilir. 

8.2. Bu Qaydalara əlavə və dəyişikliklər Vəkillər Kollegiyası üzvlərinin Ümumi 
Yığıncağının qərarı ilə edilə bilər. 

 
 


